
ILK QADAM DAVLAT 
DASTURIDA STEAM 

TA’LIM ELEMENTLARIDAN 
FOYDALANISH IMKONIYATI

Nazarova Aziza Sohib qizi
BuxDPI Ta’lim va tarbiya nazariyasi va metodikasi

(maktabgacha ta’lim) yo‘nalishi tadqiqotchisi
 

Annotatsiya: Mazkur maqolada maktabgacha yoshdagi bolalarni maktab ta’limiga tayyorlashda STEAM texnologiyala
ridan foydalanish metodikasining o‘rni va ahamiyati yoritilgan. Tadqiqotda fanlararo integratsiyaga asoslangan STEAM 
yondashuvi orqali bolalarning tafakkurini rivojlantirish, ijodiy fikrlashini shakllantirish, muammoni hal etish va jamoada 
ishlash ko‘nikmalarini rivojlantirishning samarali usullari tahlil qilingan. Shuningdek, maktabgacha ta’lim muassasalarida 
STEAM texnologiyalarini amaliyotga joriy etishning metodik asoslari, bolalarning kompetensiyalarini bosqichma-bosqich 
shakllantirish mexanizmlari hamda tarbiyachining o‘quv-tarbiyaviy faoliyatidagi yangi yondashuvlari ko‘rib chiqilgan. 
Mazkur metodika bolalarda ilmiy tafakkur, texnik qiziqish va kreativ yondashuvni rivojlantirishga xizmat qiladi.

Kalit so‘zlar: maktabgacha ta’lim, STEAM texnologiyalari, tayyorgarlik jarayoni, metodika, ijodkorlik, muammoni hal 
etish, mantiqiy fikrlash, jamoada ishlash, kompetensiya.
Abstract: This article explores the methodology of using STEAM technologies in preparing preschool children for school 
education and its impact on developing essential learning skills. The study highlights how an interdisciplinary STEAM 
approach fosters critical and creative thinking, problem-solving, and teamwork abilities among young learners. The paper 
also discusses methodological principles for integrating STEAM into preschool education, mechanisms for step-by-step 
competency formation, and innovative teaching strategies for educators. This methodology contributes to developing 
scientific thinking, curiosity, and creativity in children.

Key words: preschool education, STEAM technologies, preparation process, methodology, creativity, problem-solving, 
logical thinking, teamwork, competence.
Аннотация: В статье раскрыта роль и значение методики использования STEAM-технологий в процессе под­
готовки детей дошкольного возраста к школьному обучению. Исследование основано на междисциплинарном 
подходе, направленном на развитие мышления, творческих способностей, навыков решения проблем и работы 
в команде. Подробно рассмотрены методические основы внедрения STEAM-технологий в систему дошкольного 
образования, механизмы поэтапного формирования компетенций у воспитанников и инновационные подходы 
педагога в образовательной деятельности. Данная методика способствует развитию у детей научного мышления, 
познавательной активности и творческой инициативы.

Ключевые слова: дошкольное образование, STEAM-технологии, процесс подготовки, методика, креативность, 
решение проблем, логическое мышление, командная работа, компетенция.

KIRISH
Hozirgi kunda respublikamizda ta’lim tizimini raqamli texnologiyalarni qo‘llash yo‘nalishida keng ko‘lamli 

ishlar amalga oshirilmoqda. Jumladan, umumiy o‘rta ta’lim va oliy ta’lim tizimlarida raqamli texnologiyalar keng 
qo‘llanilmoqda. Elektron darsliklar, elektron ta’lim resurslari, o‘quvchilar uchun mo‘ljallangan maxsus multi­
media dasturlari hamda elektron platformalar buning yaqqol dalilidir. Biroq ta’lim tizimining boshlang‘ich bo‘g‘ini 
hisoblangan maktabgacha ta’lim sohasi bu borada nisbatan orqada qolgan. O‘zbekistonda ushbu muammoning 
asosiy sabablaridan biri sifatida o‘zbek tilida maktabgacha yoshdagi bolalarga mo‘ljallangan elektron ta’lim 
resurslarining kamligi va maktabgacha ta’lim tashkilotlarining axborot-kommunikatsiya vositalari bilan to‘liq 
ta’minlanmaganligini keltirish mumkin.

Mazkur yo‘nalishda davlat siyosatida bir qator muhim hujjatlar qabul qilingan. O‘zbekiston Respublikasi 
Prezidentining 2020-yil 6-noyabrdagi “O‘zbekistonning yangi taraqqiyot davrida ta’lim-tarbiya va ilm-fan sohala­

rini rivojlantirish chora-tadbirlari to‘g‘risida”gi PF–6108-son1 Farmoni, shuningdek, O‘zbekiston Respublikasining 
2019-yil 16-dekabrdagi “Maktabgacha ta’lim va tarbiya to‘g‘risida”gi O‘RQ–595-son2 Qonunining 53-moddasida 
ta’kidlanishicha, “ta’lim-tarbiya jarayoniga ilg‘or pedagogik va axborot texnologiyalarini joriy etish, maktabgacha 
ta’lim tashkilotlari uchun o‘quv-uslubiy va didaktik materiallar ishlab chiqish hamda ishlab chiqarish, maktab­
gacha ta’lim va tarbiya sohasida ilmiy tadqiqotlar olib borish” asosiy vazifalar etib belgilangan.

Mazkur hujjatlar mamlakatimizda maktabgacha ta’limni raqamlashtirish, ilg‘or texnologiyalarni joriy etish 
hamda bolalarda ijodkorlik va texnik tafakkurni rivojlantirish borasida amaliy asos bo‘lib xizmat qilmoqda.

MAVZUGA OID ADABIYOTLAR SHARHI
Maktabgacha ta’lim tizimida bolalarning ijodiy, mantiqiy va ilmiy tafakkurini rivojlantirish masalasi so‘nggi 

yillarda xalqaro miqyosda keng tadqiq qilinmoqda. STEAM ta’lim yondashuvi (Science, Technology, Engi­
neering, Art, Mathematics) bolalarda fanlararo fikrlashni shakllantirish, muammoni hal qilish ko‘nikmalarini 
rivojlantirish va o‘quv jarayonini amaliy tajribaga asoslashni maqsad qiladi (Yakman, 2008; Bybee, 2013). 
Tadqiqotchilar ta’kidlaganidek, STEAM ta’limi o‘quvchilarning faqat bilim olish faoliyatini emas, balki izla­
nish, kuzatish, tahlil qilish va ijodiy natija chiqarish ko‘nikmalarini ham rivojlantiradi (Resnick, 2017; Papert, 
1993). O‘zbekiston Respublikasida maktabgacha ta’lim tizimini modernizatsiya qilish bo‘yicha qabul qilingan 
“Ilk qadam” davlat dasturi (2018-yil) bolalarning har tomonlama intellektual, ijtimoiy va jismoniy rivojlanishini 
ta’minlashga qaratilgan bo‘lib, unda o‘quv-tarbiyaviy faoliyatni innovatsion pedagogik yondashuvlar asosida 
tashkil etish belgilangan. Dasturda o‘yin asosidagi ta’lim, loyiha asosidagi o‘qitish, eksperimentlar va amaliy 
mashg‘ulotlarni qo‘llash orqali bolalarda mustaqil fikrlash, tahliliy yondashuv va ijodkorlikni rivojlantirish imkoni­
yatlari ko‘zda tutilgan. Bu jihatlar STEAM ta’limining asosiy tamoyillari bilan uyg‘unlashadi. Mahalliy tadqiqot­
larda (Tursunova, 2021; Kadirova, 2022) maktabgacha ta’limda STEAM elementlarini joriy etishning sama­
radorligi alohida ta’kidlanadi. Ularning fikricha, “Ilk qadam” dasturidagi o‘yinli va amaliy faoliyat modullari 
bolalarda kuzatuvchanlik, sabab-oqibat bog‘lanishlarini tushunish va konstruktiv fikrlash ko‘nikmalarini shakl­
lantirish uchun qulay sharoit yaratadi. Shuningdek, pedagogik tajribalarda LEGO konstruktorlari, robototexnika 
elementlari, tabiiy fanlar bo‘yicha oddiy tajribalar va san’at faoliyatini uyg‘unlashtirgan mashg‘ulotlar bolalarning 
o‘quv motivatsiyasini oshirishi aniqlangan. Xalqaro manbalarda (Beers, 2018; Herro & Quigley, 2017) STEAM 
ta’limining maktabgacha bosqichda joriy etilishi bolalarda fanlararo tafakkur va muhandislik madaniyatining 
ilk bosqichlarini shakllantirishi qayd etiladi. Ular ta’kidlaydilarki, aynan 3–7 yosh oralig‘i bolaning eksperiment 
qilish, kuzatish va sababiy bog‘lanishlarni tushunishga eng sezgir davri bo‘lib, bu bosqichda berilgan STEAM 
yondashuvi uning kognitiv rivojlanishiga ijobiy ta’sir ko‘rsatadi. 

Umuman olganda, adabiyotlar tahlili shuni ko‘rsatadiki, “Ilk qadam” davlat dasturida STEAM ta’lim element­
laridan foydalanish imkoniyati katta amaliy va nazariy ahamiyatga ega. Dasturdagi o‘yin, san’at, texnologiya 
va tabiiy fan faoliyatlarini integratsiyalash orqali bolalarda ilmiy tafakkur, ijodiy yondashuv, hamkorlikda ishlash 
va muammoni hal etish kompetensiyalari shakllanadi. Shu bois, maktabgacha ta’lim tashkilotlarida “Ilk qadam” 
dasturi asosida STEAM yondashuvini bosqichma-bosqich joriy etish ta’lim sifatini oshirishning muhim omillar­
idan biri hisoblanadi.

TADQIQOT METODOLOGIYASI
Xorijiy va mahalliy tadqiqotchilar tomonidan olib borilgan ilmiy izlanishlar STEAM texnologiyalarini ta’lim 

jarayoniga joriy etishning dolzarbligini ilmiy asoslab bermoqda. S. L. Novoselovaning fikriga ko‘ra, ta’lim jara
yonida kompyuterdan foydalanish bo‘yicha olib borilgan tadqiqotlar nafaqat kompyuter texnologiyalaridan 
foydalanish imkoniyatining maqsadga muvofiqligini, balki bolaning intellekti va shaxsiyatini rivojlantirishda 
alohida o‘rin tutishini isbotlagan. Bugungi kunda multimediya o‘qitish vositalaridan foydalanish maktabgacha 
ta’lim tizimidagi ko‘plab uslubiy yangiliklarning samaradorligini tasdiqlamoqda. STEAM (Science, Technology, 
Engineering, Art, Mathematics) – bu integratsiyalashgan yondashuv bo‘lib, bolalarning fanlararo bilimlarni 
amaliyot bilan uyg‘unlashtirish orqali o‘zlashtirishiga xizmat qiladi. T. Baranova (2019) va S. Karpova (2020) 
kabi olimlarning tadqiqotlarida maktabgacha yoshdagi bolalar uchun moslashtirilgan STEAM yondashuvlarining 
afzalliklari yoritilgan bo‘lib, ular STEAM texnologiyasi orqali bolalarda analitik fikrlash, muammoli vaziyatlarni 
hal qilish ko‘nikmalarining shakllanishini asoslab berishgan. Maktabgacha ta’limda STEAM texnologiyalarini 
joriy etishga oid metodik qo‘llanmalarda, xususan M. Sharipova va N. Xudoyberdiyeva (2021) tomonidan 
tayyorlangan ishlarida, 5–6 yoshli bolalarning yosh xususiyatlariga mos tajriba va faoliyat turlari keltirilgan. Ular 
loyihaviy ishlar, amaliy mashg‘ulotlar va konstruktorlik faoliyati orqali bolalarda ilmiy tafakkurni shakllantirishni 
tavsiya etishadi. Xalqaro manbalarda, xususan R. Yakman va L. Whittaker (2013) tomonidan olib borilgan 

1	 https://lex.uz/ru/docs/-5085999?ONDATE=07.11.2020%2000 
2	 https://lex.uz/docs/-4646908 

tadqiqotlarda esa STEAM texnologiyasi bolalarni boshlang‘ich maktab bosqichiga tayyorlashda samarali vosita 
sifatida e’tirof etiladi. Ularning fikricha, ushbu yondashuv bolalarda izlanish, eksperiment qilish va ilmiy asosda 
fikrlash ko‘nikmalarini rivojlantiradi.

O‘zbekiston va xorijiy davlatlarda, jumladan Rossiya, AQSh va Janubiy Koreyada o‘tkazilgan tajribaviy 
tadqiqotlar shuni ko‘rsatadiki, STEAM texnologiyalari asosida o‘qitilgan bolalarda maktabga tayyorgarlik dara­
jasi yuqori bo‘lib, ular nafaqat fanlarga bo‘lgan qiziqish, balki jamoada ishlash, mustaqil fikrlash va muammo­
larga ijodiy yondashish qobiliyatlarini ham rivojlantiradi. Maktabgacha ta’lim tizimida STEAM texnologiyalarini 
joriy etish masalasi O‘zbekiston olimlari tomonidan ham izchil o‘rganilmoqda. 

TAHLIL VA NATIJALAR 
Zamonaviy sharoitda ta’lim jarayonining barcha imkoniyatlaridan foydalanib shaxsni rivojlantirish, ijtimoiy

lashtirish hamda unda mustaqil, tanqidiy va ijodiy fikrlash qobiliyatlarini shakllantirishga yo‘naltirilishi zarur
ligini ko‘rsatadi. Ana shu imkoniyatlarni mujassam etgan yondashuv “shaxsga yo‘naltirilgan ta’lim” deb ataladi. 
Shaxsga yo‘naltirilgan ta’lim texnologiyalarini texnologiya fanida qo‘llash yuqori samaradorlik beradi. Shu bois, 
STEAM texnologiyasi asosida tashkil etilgan ta’lim jarayonida shaxsga yo‘naltirilgan ta’lim texnologiyalari bola­
ning fikrlash va harakat strategiyasini inobatga olib, uning shaxsiy xususiyatlari hamda qobiliyatlarini rivojlan­
tirishga xizmat qiladi. Bu yondashuv o‘qitish muhitining tarbiyalanuvchi imkoniyatlariga moslashishini, ta’lim 
muhiti va pedagogik shart-sharoitlar orqali bolaning shaxsiy imkoniyatlarini ro‘yobga chiqarish, qobiliyatini rivoj
lantirish, shaxs sifatida kamol topish, tafakkur va dunyoqarashini boyitishni nazarda tutadi. 

Shaxsga yo‘naltirilgan ta’limning o‘ziga xos jihati ta’lim oluvchi shaxsini tan olish va uni har tomonlama 
rivojlantirish uchun qulay hamda zarur muhit yaratishdan iboratdir. STEAM texnologiyasining o‘quv jarayon­
larida qo‘llanilishi bolalarda mustaqillik, ijodkorlik, tashabbuskorlik, javobgarlik, shuningdek, mustaqil, ijodiy va 
tanqidiy fikrlash ko‘nikmalarini shakllantirishga xizmat qiladi. STEAM (S – fan, T – texnologiya, E – muhandislik, 
A – san’at, M – matematika) – ilm-fan, texnologiya, muhandislik, san’at va matematikani birlashtiruvchi 
zamonaviy yondashuv bo‘lib, u bolalarda muammolarni keng qamrovli tushunish, ijodiy fikrlash, muhandislik 
yondashuvi, tanqidiy fikrlash va dizayn asoslarini anglash kabi ko‘nikmalarni rivojlantirishga yordam beradi. 
STEAM yondashuvi tufayli bolalar tabiatni tushunib, dunyoni muntazam o‘rganadilar, shu orqali qiziqishlarini, 
muhandislik tafakkurini, tanqidiy vaziyatlardan chiqish qobiliyatini, jamoada ishlash va liderlik ko‘nikmalarini 
rivojlantiradilar, o‘z-o‘zini namoyon qilish asoslarini o‘rganadilar. Bu esa bolalar rivojlanishining sifat jihatidan 
yangi bosqichga ko‘tarilishiga xizmat qiladi.

O‘z-o‘ziga ishonchni shakllantirish yondashuvida bolalar o‘z qo‘llari bilan yaratilgan ko‘prik va yo‘llarni, 
samolyot va avtomobillarni ishga tushirib, suv osti va havo tuzilmalarini rivojlantirib sinovdan o‘tkazadilar, har 
safar maqsadga yaqinlashib boradilar. Agar natija kutilganidek chiqmasa, “mahsulot”ni qayta-qayta sinovdan 
o‘tkazib takomillashtiradilar. Natijada, bolalarda muammolarni mustaqil hal qilish, maqsad sari intilish, o‘z 
mehnati samarasini ko‘rish orqali ilhomlanish, quvonch va o‘ziga ishonch hissi shakllanadi. Faol muloqot va 
jamoaviy ish jarayonida STEAM dasturlari o‘ziga xosligi bilan ajralib turadi: muhokama bosqichida bolalar fikr 
bildirishdan cho‘chimaydilar, dizayn asosidagi mahsulotlarini sinovdan o‘tkazib takomillashtiradilar, tarbiyachi 
va tengdoshlari bilan faol hamkorlikda ishlaydilar. Bu ularning kommunikativ qobiliyatlarini, jamoada ishlash 
madaniyatini va o‘z fikrini erkin ifoda etish ko‘nikmalarini mustahkamlaydi. Texnik fanlarga bo‘lgan qiziqishni 
rivojlantirish ham STEAM ta’limining muhim vazifalaridan biridir. Maktabgacha va boshlang‘ich ta’lim bosqichi­
dagi STEAM yondashuvi bolalarda tabiiy va texnik fanlarga qiziqishni uyg‘otadi, ijodkorlikni, kuzatuvchanlikni 
va sabrni rivojlantiradi. Bolalar o‘z faoliyatida vaqt o‘tishini sezmaydi, lekin ular charchamaydi ham, chunki 
jarayon dinamik va o‘yin shaklida kechadi. Bolalar rivojlanishining o‘ziga xosligini inobatga olgan holda, har bir 
bola individual yondashuvni talab etadi. 

Tarbiyachilar bolalarga bir xil topshiriqlarni emas, balki ularning qobiliyat va qiziqishlariga mos faoliyat 
turlarini taklif etishlari zarur. Katta guruh (5–6 yosh) uchun “Ilk qadam” dasturiga muvofiq STEAM yondashuvi 
asosida mashg‘ulot rejasi quyidagicha bo‘lishi mumkin.

Mashg‘ulot nomi: “Qor eriydimi?”.
Yo‘nalish: STEAM (Fan + Texnologiya + San’at + Matematika).
Mavzu: Suvning holatlari (qor–suv–bug‘) bilan tanishish.
Maqsad: bolalarda kuzatish, solishtirish, tahlil qilish ko‘nikmalarini shakllantirish, suvning holatlari haqida 

boshlang‘ich tushuncha berish, tajriba orqali muammoga yechim topishga o‘rgatish, san’at orqali ijodiy fikr va 
tasavvurni rivojlantirish.

Kirish qismida (5 daqiqa) bolalar bilan qish, qor va uning qo‘lga tekkanda qanday o‘zgarishi haqida suhbat 
o‘tkaziladi. Asosiy qismda (15–20 daqiqa) tajriba o‘tkaziladi: muzlatgichdan olingan qor yoki muz kichik idish­
larga solinadi va turli joylarga (issiq xona, sovuq xona, quyoshli joy) qo‘yiladi. Bolalar bilan kuzatish jadvali 
tuziladi: qayerda tezroq eridi, suvga aylanish qanday holat, degan savollar asosida tahlil qilinadi.

San’at integratsiyasida bolalar qor yog‘ayotgan yoki muz eriyotgan manzarani bo‘yaydilar, matematika 
elementida esa muz bo‘lagi va suv miqdori “ko‘p–oz”, “og‘ir–yengil” kabi taqqoslashlar orqali o‘lchanadi.

Yakuniy bosqichda (5 daqiqa) “nimalar o‘zgardi?”, “qor va muz nima bo‘ldi?”, “qanday xulosa chiqardik?” 
kabi savollar asosida tajriba yakunlanadi. Natijada bolalar suvning holatlari haqida boshlang‘ich tushunchani 
hosil qiladilar, sabab-oqibat aloqalarini anglaydilar, muloqot davomida o‘z fikrlarini ifoda etadilar va ijodiy tasav­
vurlarini rivojlantiradilar. Bahor fasli esa tabiatdagi o‘zgarishlarni his qilish, kuzatish va ularni o‘yinga aylantirish 
uchun ajoyib davrdir. Shu munosabat bilan “Gul ochildimi?” o‘yini (Fan + San’at + Matematika) taklif etiladi.

Maqsad: bahor fasliga xos o‘zgarishlar – o‘simliklarning o‘sishi haqida tasavvur berish, ijodkorlikni rivoj
lantirish.

O‘yin tartibi: bolalar bilan birgalikda qog‘ozdan turli rangdagi gullar yasab, ularning markaziga raqamlar 
yoziladi (1–5). Gullarning barglari yopilgan holatda suvga solingan idishga qo‘yiladi. Suvda gullar asta-sekin 
ochiladi – bu jarayon bolalarda hayrat va qiziqish uyg‘otadi. Qaysi raqamli gul birinchi, qaysi biri oxirgi ochildi 
degan savollar yordamida bolalar kuzatuv olib boradilar. Bu jarayonda fan elementi – suv ta’siridagi harakat, 
san’at elementi – ranglar va shakllar, matematika elementi esa raqamlarni tanish va solishtirish orqali ifoda­
lanadi. Shu tariqa STEAM yondashuvi bolalarda nafaqat ilmiy tushunchalarni, balki hayotiy kuzatuvchanlik, 
ijodkorlik va tafakkur madaniyatini ham shakllantiradi.

XULOSA
Maktabgacha ta’limda STEAM texnologiyasi innovatsion pedagogik yondashuv bo‘lib, dastlab rivojlangan 

mamlakatlarda oliy ta’lim tizimida qo‘llanilgan. Talabalar mavzularni o‘zlashtirish jarayonida olingan nazariy 
bilimlarni darhol amaliy mashg‘ulotlarda sinab ko‘rganlar. Maktabgacha ta’limda STEAM texnologiyasi dastlab 
AQSHdagi maktabgacha ta’lim tashkilotlarida tarbiyalanuvchilarga zamonaviy usulda ta’lim va tarbiya berish 
maqsadida qo‘llanilgan. Kutilayotgan natija shundan iboratki, STEAM texnologiyasi asosida ta’lim olgan tarbi­
yalanuvchilar ulg‘ayganlarida hayotiy muammolarga, jumladan, atrof-muhitning ifloslanishi yoki global iqlim 
o‘zgarishi kabi dolzarb masalalarga duch kelganlarida, ularni faqat turli sohalardagi bilimlarga tayanib va 
hamkorlikda ishlash orqali hal qilish mumkinligini tushunadilar. Xulosa qilib aytganda, amaliy qobiliyatga e’tibor 
qaratish orqali bolajonlar o‘zlarining iroda kuchini, ijodkorligini, moslashuvchanligini rivojlantiradi hamda bosh­
qalar bilan hamkorlik qilishni o‘rganadi. Ushbu ko‘nikmalar va bilimlar ta’limning asosiy vazifasini tashkil etadi. 

Ta’limgа bu yangi yondashuv nazariya va amaliyotni birlashtirishning mantiqiy natijasidir. STEAM dastlab 
AQSHda ishlab chiqilgan bo‘lib, ayrim maktablar bitiruvchilarining kelajakdagi raqobatbardoshligini hisobga 
olgan holda fan, texnologiya, muhandislik va matematika kabi fanlarni birlashtirishga qaror qilgan. Shu tariqa 
STEM tizimi shakllangan (Fan, Texnologiya, Muhandislik va Matematika). Dunyo jadal sur’atlarda o‘zgarib 
bormoqda. Yangi texnologiyalar va kashfiyotlarning paydo bo‘lishi bilan insoniyat ilgari duch kelmagan ko‘plab 
muammolarni hal qilish zaruratiga duch kelmoqda. Har kuni yangi kasblar, yangi ish yo‘nalishlari paydo 
bo‘lmoqda. Shu sababli zamonaviy o‘qituvchilar o‘zlari berayotgan bilim va ko‘nikmalarning bugungi kun talab­
lari bilan mos kelish-kelmasligi haqida o‘ylashlari zarur.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

